Дәрес конспекты

Дәреснең темасы: Кортларның төрләре.

Дәреснең максаты: 1. Компьютер технологияләре кулланып кортларның төрләре турында мәгълүмат бирү.

2. Күзәтүләрдән чыгып, кортларның кайсы төре яхшырак икәнлеге турында  нәтиҗә ясауларына һәм материалны үзләштерә алуларына ирешү.

3. Табигатькә, умарта кортларына сакчыл караш тәрбияләү.

Материал: Г.А. Аветисян, Ю.А.Черевко “Пчеловодство”, “Молодому пчеловоду”, А.А.Комаров “Пчеловодство” , “ Биология ( 7-8 клас), А.С. Девятков, А.И. Макаревич “Бакчачы, яшелчәче һәм умартачы календаре”, Ш. Галиев “ Шәвәли хәйләсе”.
Җиһазлау: компьютер, магнитофон, мультимедия проектор, плакатлар, перфокарталар.
Дәрес барышы
I. Оештыру өлеше.

Укытучы: Исәнмесез, укучылар.

Укучылар: Исәнмесез.

Укытучы : Бүген сыйныфта кем дежур?

Укучы: Бүген сыйныфта мин дежур. Дәрестә бар укучы да бар. Бүген 17 нче апрель. 

Укытучы : Ярар , яхшы. Ә хәзер, укучылар, мин Сезгә Шәүкәт ага Галиевның ”Тартма безелди” дигән бер шаян шигырен укып китәм. 
Тартма безелди.

Малай тартмага
Бал корты япкан,

Безз –беззелдәткән,

Шәп уен тапкан.

       Аһ, малай,малай,

        Шуны да белми –

        Бал кортының бит

        Уйныйсы килми!

Чыгар мине, ди,тизрәк, 

Минем эшем бар!

Минем эшем –бал!
Минем эшем – бал!

       Үзеңә җыям, 

        Шуны бел син, ди.

        Ә малай белми,

        Тартма безелди.

· Ә без, укучылар, бал кортының нинди зур эш башкарганын  беләбез. Шулай бит?
Нинди зур эш башкара инде бал кортлары? 

Әйдәгез, әйтеп китегез әле.

II. Өй эшен тикшерү.

· Укучылар, үткән дәрестә без Сезнең белән умарта кортларының авыл хуҗалыгына нинди зур файда китергәннәре  һәм балның әһәмияте турында сөйләштек. Һәм сезгә өй эше итеп бал турында мәгълүмат туплап  килергә бирелгән иде. Әйдәгез, Сезне тыңлап үтик әле.

(Укучылар өй эшләрен сөйлиләр).
III. Яңа белем һәм күнекмәләр формалаштыру

Укытучы: Ярар, бик яхшы. Ә бүген без сезнең белән кортларының төрләре турында сөйләшербез. Һәм Сез киләчәктә умартачы һөнәрен сайласагыз, кайсы төр кортларның үрчетү өчен яхшырак икәнлеген аңларсыз. Дәрес барышында үзегезгә нәтиҗә ясап барсагыз бик яхшы булыр. 

Слайдлар карау:

     Урта рус кортлары

Бу төрдәге кортлар каракучкыл төстә, башка төр кортларга караганда, урта рус умарта кортлары эрерәк, аскы озын ирененең  (хоботок) озынлыгы 5,8 -6,4 мм. Ана кортлар 200 -210 мг авырлыкта була һәм алар уңай  шартларда  тәүлегенә 2000 йомырка салырга мөмкин .

               Бу төрдәге кортлар Үзәк һәм Төньяк Европада барлыкка килгәннәр. Салкынга бирешмәүчәнлеге, чыдам һәм яхшы уңыш бирүе белән характерлана. Алар кышлау өендә (зимовникта) 6-7 ай торалар ( кайбер вакытта, хәтта күбрәк тә торырга мөмкин) . 

       Бу төр  кортлар “токсикоз”  һәм “нозематоз” авыруларына азрак бирешә. Төп бал җыю вакытында, умарта кортлары бар көчләрен бал җыярга багышлыйлар.

             Урта рус  умарта кортлары башка төр умарта кортларына караганда, иртә белән соңрак очып китәләр, иртәрәк кире  әйләнеп кайталар.

             Алар, иң беренче, балны өске корпуска “магазинга” җыялар, ә аннан соң аскы рамнарга тутыралар. Бу төр кортлар усаллардан саналалар. Алар тупас, шапшак, кызып китүчән характерлы кешеләрне яратмыйлар. Караклык сыйфатына ия түгел һәм шул ук вакытта алар үз ояларын карак кортлардан сүлпәнрәк саклыйлар. Кызганычка каршы, безнең республика районнарында бу кыйммәтле төр кортлар көньяк кортлар белән кыскрыкланганнан кысрыкланып бара.         

Көрән төстәге Кавказ кортлары. 

Бу төр умарта кортлары көрән төстә һәм алар үзләренең аскы озын иреннәре (хоботок) озынлыгы белән башка төр кортларыннан аерылып торалар. Аскы озын иреннәре 7,2 мм. Ана кортларның авырлыгы 220 мг, тәүлегенә 1,5 мең йомырка сала. Көрән төстәге кавказ кортлары Кавказның таулы районнарында таралган.

          Алар урта рус кортларына караганда, клеверны яхшырак серкәләндерәләр. Бу кортлар шундый үзенчәлеккә ия: алар бер нектар бирүче үсемлектән икенче нектар бирүче үсемлеккә тиз генә күчә алалар. Иң беренче аскы рамнарны үрчемле (расплодлы) рамнарны, аннан соң гына өске рамнарны, магазинны бал белән тутыралар.

          Көрән төстәге кавказ кортлары иртәрәк очып китәләр, соңрак әйләнеп кайталар. Алар түбән температурада да, томан һәм вак кына сибәләп торган яңгыр вакытында да оча алулары белән аерылып торалар. Болар карак кортлар төренә карыйлар, шул ук вакытта алар үзләренең ояларын карак кортлардан бик яхшы саклыйлар.

             Көрән төстәге кавказ кортлары күчкә аеру вакытында тиз генә эшкә керешеп китә алалар. Карпат һәм урта рус умарта кортларына караганда, салкынга, токсикоз, нозиматоз авыруларына тизрәк бирешүчән.

              Кәрәзләре каракучкыл төстә. Умарта караганда алар рамнардан таралмыйлар.
Сары төстәге Кавказ кортлары.

Бу төрдәге кортлар сары төстә, ана кортның авырлыгы 200 мг. Эшче кортларның аскы ирен озынлыгы (хоботок) озынлыгы 6,5мм дан 6,9 мм га кадәр.

           Сары төстәге кавказ кортларын Кавказ арты һәм Төньяк Кавказ районнарында үрчетәләр. Бу төр кортлар жылы климат шартларына яраклашканнар, салкыннарны авыр кичерәләр. Аның аермалы үзенчәлеге: алар күп аеручан һәм яңа ана корт чыгару өчен кәрәз –оялар күп ясыйлар. Аларга усаллык хас түгел, ләкин бу кортлар  караклык сыйфатына ия.

            Аларның кәрәзләре “юеш” (мокрый) төргә карый. Бал җыюларына килгәндә, умарта кортлары башка төр кортлардан калышалар.               
Карпат төренә керүче умарта кортлары.

Бу төр умарта кортлары көрән төстә. Эшче кортларның аскы ирен озынлыгы 6,3 – 7,0 мм. Ана кортның массасы 205 мг һәм ул кәрәз күзәнәкләренә 1800 йомырка  сала. Личинкаларга умарта кортлары бал белән чәчәк серкәсен кушып ашаталар. Карпат кортлары Украина , Белоруссия , Россия территорияләрендә киң таралган. Алар борынгы заманнан ук билгеле.

            Сирәк күренеш буларак, алар усал төргә кермиләр һәм салкын һава шартларына чыдам кортлардан саналалар.

            Күч аеруга килгәндә, алар аз аералар. Карпат кортлары башка төр умарта кортларыннан эшчән, хуҗаларын яратулары белән аерылып торалар. Аларның начар гадәтләре булып, караклык сәләтенә ия булулары тора. Прополисны бик әз җыялар, чөнки алар аны бөтенләй диярлек кулланмыйлар. Ә Себер ягындагы карпат кортларына килгәндә,алар прополисны күбрәк җыялар.

            Тагын бер тискәре сыйфатына килгәндә, кәрәз көясенә игътибар бирмиләр, шунлыктан бу төр умарта кортларын үрчеткәндә, игътибарны бу корткычларга күбрәк бирергә кирәк. 

Украина кортлары.

Бу төр кортлар көрән төстә , ләкин урта рус кортларына караганда ачыграк. Аскы ирен озынлыгы (хоботок) 6,2 -6,6 мм. Ана корт тәүлегенә 1900 йомырка  сала, авырлыгы250 мг.

            Украина кортлары Украина, Россиянең көнбатышында, Молдавия территориясендә сакланып калган. Алар төрле авыруларга чыдам кортлардан саналалар. Урта рус кортларына караганда, Украина кортлары салкынга чыдам һәм күч аеруга сүлпәнрәк булулары белән аерылып торалар.

Итальян төренә керүче умарта кортлары.

Итальян төренә керүче умарта кортлары сары төстә. Эшче кортларның аскы ирен озынлыгы 6,4 – 6,7 мм. Ана кортлар тәүлегенә 2,5 мең йомырка салулары белән башка төр кортлардан аерылып торалар.

            Исеменнән күренгәнчә, бу  төр умарта кортларының  туган ягы Италия. Хәзерге вакытта ул дөнья  буенча  киң таралган төрдән санала, мәсәлән АКШ та, Урта Азиядә бу төр умарта кортлары үрчетелә.  

          Итальян кортлары бик күп төрле авыруларга каршы торучан. Карпат һәм Кавказ төренә керүче умарта кортларыннан күч аеруларының түбән дәрәҗәдә булулары белән аерылып торалар. Бал җыйганда, иң беренче, өске рамнарны, магазинны, аннан соң аскы өлешен (үрчемле рамнарны)  бал белән тутыралар.

           Бу төр кортлар кәрәз күп ясаулары һәм кәрәз көясенә каршы торулары  белән аерылып торалар. Бу аларның чисталыкны яратулары , ояларын чиста тотулары белән аңлатыла.

            Урта рус умарта кортларына караганда, алар салкынга бирешүчән. Шул ук вакытта бу төр кортларның карак булулары һәм үзләренең ояларына башка карак кортларны кертмәүләрен әйтеп китәргә була. 

Краин төренә керүче умарта кортлары.
Краин төренә керүче умарта кортлары көмеш көрән төстә.

       Эшче кортларның аскы ирен озынлыгы 6,4 -6,8 мм.Ана корт тәүлегенә 1400 -2000 йомырка сала, авырлыгы 205 мг. 

         Краин төренә керүче умарта кортлары Альп һәм Балкан илләрендә киң таралган. Шулай ук безнең илдә дә үрчетелә. Алар Урта рус төренә керүче умарта кортларына караганда, салкынга бирешүчәнрәк, ләкин Кавказ төренә керүче кортлар белән чагыштырганда, күпкә салкынга чыдамрак. Краин кортлары бик тыныч һәм  яз көне тиз үрчи алулары белән аерылып торалар. Аеруга килгәндә, күчкә аеру бик түбән дәрәҗәдә. Бал җыйганда, алдан аскы рамнарны, ә аннан соң өске рамнарны  тутыралар. Нектарны күбрәк кызыл клевердан җыялар.

          Краин кортлары кышны зур  булмаган гаилә белән кышлыйлар,шуңа күрә аларга кышка запас бик күп кирәк түгел.

            Үзәк Европаның салкын районнарында бу төр умарта кортлары  үрчетелми.

           Краин төренә керүче умарта кортлары ояларын бик начар прополислаулары белән аерылып торалар.  
Кубань төренә керүче умарта кортлары
Кубань төренә керүче умарта кортлары Кавказ кортларының популяциясе. Ставрополь, Краснодар якларында киң үсеш алган. Бу төр умарта кортлары җылы яратучан, шунлыктан алар эссе җәйгә җайлашкан. Алар бик тыныч кортлардан саналалар, ләкин ана кортны башка ана корт белән алыштырганны  яратмыйлар. Шунлыктан бу кортлар тиз соры кортларга (трутовкага) әйләнергә мөмкиннәр.

Ерак Көнчыгыш умарта кортлары.
Ерак Көнчыгыш кортлары украина, урта рус котларының кушылуыннан барлыкка килгән. Аларга Украина, Урта рус, Кавказ, Итальян һәм башка төр умарта кортларының сыйфатлары хас.

           Ерак Көнчыгышның төньяк районнарындагы кортлар урта рус кортларына бик якын.

            Кышкы салкыннарга аларның чыдамлыгы бик югары. Ерак Көнчыгыш кортларының аерылып тора торган үзенчәлеге: алар юкә агачыннан бик  күп уҗыш алалар һәм кайсыбер семьялар көненә 20 кг нектар алып кайталар. 

            Кимчелекле ягына килгәндә, бу кортлар  күп күчкә  аералар һәм ана корт бик аз йомырка сала.
Укучылар, без Сезнең белән кортларның төрләре белән танышып чыктык, һәрбер төргә характеристика бирдек.  Ә хәзер, әйдәгез, әзрәк ял итеп алыйк.

(Физкультминутка үткәрү)
IV. Белем һәм күнекмәләрне ныгыту.

Ял иттек, хәзер эшкә керешәбез.

Укытучы: Ә хәзер, укучылар, перфокарталар белән эш була. 

1.Урта рус кортлары                                           0    0    0    0    0    0    0    0    0        
2.Көрән  төстәге Кавказ кортлары                    0    0    0    0    0    0    0    0    0
3.Сары төстәге Кавказ кортлары                      0    0    0    0    0    0    0    0    0
4.Краин төренә керүче умарта кортлары         0    0    0    0    0    0    0    0    0
5.Карпат кортлары                                              0    0    0    0    0    0    0    0    0  
6.Итальян кортлары                                            0    0    0    0    0    0    0    0    0
7.Украин кортлары                                             0    0    0    0    0    0    0    0    0    
8.Кубань кортлары                                            0     0    0    0    0    0    0    0    0    
9.Ерак Көнчыгыш умарта кортлары                0     0    0    0    0    0    0    0    0 
Укытучы: Менә сезгә перфокарталар. Мин сорауны укый барам, сез кайсы төргә туры килә, шуны билгеләп барасыз.
1 нче сорау. Юкә агачыннан бик күп уңыш алучы кортлар. ( Ерак Көнчыгыш умарта кортлары).

2 нче сорау. Ана кортны  башка ана корт белән алыштырганны яратмыйлар. Бик тиз трутовкага әйләнергә мөмкиннәр. Җылы яратучан кортлар.(Кубань кортлары)

3 нче сорау. Бу төр кортлар көрән төстә. Эшче кортларның аскы ирен озынлыгы 6, 3 -7,0 мм.Ана кортларның массасы 205 мг. Тәүлегенә 1800 йомырка салырга мөмкин. Кәрәз көясенә игътибар бирмиләр. ( Карпат кортлары) 

4 нче сорау. Клеверны яхшы серкәләндерәләр. Нектар бирүче  бер үсемлектән тиз генә икенче нектар бирүче үсемлеккә күчә алалар. (Көрән төстәге Кавказ кортлары)
5 нче сорау. Көмеш көрән төстә. Кызыл клеверны яхшы серкәләндерәләр. Кышны зур булмаган гаилә белән кышлыйлар. (Краин төренә керүче умарта кортлары) 
6 нче сорау. Кәрәз күп ясыйлар. Кәрәз көясенә каршы торалар. Күч аерулары түбән дәрәҗәдә. (Итальян кортлары) 
7 нче сорау. Каракучкыл төстә . Усаллардан саналалар. Алар тупас, шапшак, кызып китүчән характерлы кешеләрне яратмыйлар. Алар “караклык” сыйфатына ия түгел һәм шул ук вакытта алар үз ояларын карак кортлардан сүлпәнрәк саклыйлар (Урта рус умарта кортлары)
8 нче сорау.  Алар күп күчкә аеручан. Ана казналар (маточниклар) ясыйлар. Аларга усаллык хас түгел, ләкин караклык сыйфатына ия. Кәрәзләре “юеш” төргә карый (Сары төстәге  Кавказ кортлары) 

9 нчы сорау. Бу төр умарта кортлары  ачык көрән төстә. Аскы ирен озынлыгы 6,2 -6,6 мм. Ана корт тәүлегенә 1900 йомырка сала, авырлыгы -250 мг. (Украин кортлары) 
Укытучы: Ә хәзер, әйдәгез, тикшереп үтик.

V. Йомгаклау өлеше.

1. Нәтиҗә ясау:

· Укучылар, без бүген дәрестә нәрсә турында сөйләштек?

· Кортларның төрләре турында.

· Нинди төрдәге  кортлар булды инде?
· (Укучылар санап чыгалар) 
2. Өй эше бирү.

Укучылар, Сезгә мондый өй эше бирелә:

2.2 Материалны дәфтәргә конспектлап килергә.

2.3 Әгәр дә Сез умартачы булсагыз, кайсы төрне сайлап алыр идегез соравына җавап язырга.

2.4 Кортларның  авырулары турында мәгълүмат туплый башларга.
3. Билгеләр кую.
Бүгенге дәрестә бик актив катнаштыгыз.

Билгеләр 

Дәрес бетте. Чыгарга мөмкин.






